
Anders Totland

Nattmannen

Illustrert av Kristian Krohg-Sørensen

Forord

Lenge før dei fleste har stått opp, tar søppeltømmarane på seg arbeidskleda, set seg i bilen og køyrer ut på vegen. Dei neste timane skal dei køyra gatelangs, i byar eller bygder, mellom tette bygardar eller langs aude landevegar. Ved faste plassar stoppar bilen for å tømma bosbøttene som står oppstilt på rekke og rad.

Det tar berre nokre få sekund, så renn avfallet frå bøttene og inn i det store sluket, der det blir pressa saman til ein ugjenkjenneleg masse. Bilen køyrer vidare, og den tomme bosbøtta står igjen, klar for å bli fylt opp på ny.

Sjølv om det innimellom kan hopa seg opp, er det nesten så det går av seg sjølv – slik kloakken òg renn jamt gjennom røyra under bakken. Av og til hender det ein røyrleggjar får nærkontakt med skiten som er spylt ned i do, men stort sett renn han dit han skal, utan at nokon verken ser, høyrer eller luktar han.

Og når arbeidsdagen er omme, kan både søppeltømmarane og røyrleggjaren leva liva sine som alle andre. Når dei er ferdige på jobb, er dei ferdige på jobb.

Slik har det ikkje alltid vore.

I fleire hundre år var arbeidet med å rydda etter folk sett på som så ureint at ein aldri kunne bli rein igjen om ein først hadde skitna seg til. Den som køyrde vekk driten og rydda gatene, blei rett og slett utstøytt frå samfunnet.

Om dagen ville folk helst unngå å møta han. Men jobben var viktig, og ingen by kunne klara seg utan den hata hjelparen som på mange måtar var dømt til å gå for seg sjølv i mørket, med trillebåra full av folk sin drit.

Dette er historia om mannen som rydda etter bøddelen, som flådde hestar og tømde nattpotter. Det er ei historie om ære og skam, og kva den sosiale utstøytinga kan gjera med eit menneske. Dette er historia om nattmannen.

